
UCAPAN ALU ALUAN
YANG BERBAHAGIA 
MOHD FAMEY BIN YUSOFF, 
PENGARAH JABATAN ALAM SEKITAR NEGERI JOHOR,
Sempena 

 PROGRAM SAMBUTAN HARI BUMI 
PERINGKAT NEGERI JOHOR BAGI TAHUN 2020
Pada

16 MEI 2020 (SABTU)
Bertempat

KEDIAMAN RAKYAT JOHOR DARUL TAKZIM
Bismillaahirrahmaanirrahiim,

Assalaammualaikum warahmatullaahiwabarakaatuh.

Salam Sejahtera, 
Datuk – Datuk / Datin – Datin /Tuan - Tuan dan Puan - Puan Yang Dihormati Sekalian,
1. Terlebih dahulu saya ingin memohon kepada anda semua untuk sama-sama memanjatkan kesyukuran kepada Ilahi kerana dengan limpah kurnianya, dapat kita bersama-sama pada hari ini dan diberikan kesihatan yang baik semoga dengan itu kita mendapat keberkatan olehNya.
2.     Untuk makluman semua, Hari Bumi Kebangsaan tahun ini telah disambut untuk kali yang ke-50 pada 22 April 2020. Dan tema pada tahun ini ialah Tindakan Menangani Perubahan Iklim (Climate Action).  Sambutan ini bertujuan untuk meningkatkan kesedaran serta melibatkan penyertaan di semua lapisan masyarakat khususnya dalam usaha ke arah pemeliharaan dan pemuliharaan alam sekitar. 
3.     Bersesuaian dengan tema kita pada tahun ini, ianya juga adalah untuk menyedarkan kita rakyat Malaysia akan pengurangan dan kemusnahan ekosistem yang kita alami di dalam negara kita, iaitu seperti kemusnahan spesis tumbuh - tumbuhan dan populasi haiwan liar khususnya yang berkaitan aktiviti yang dilakukan oleh manusia sendiri. Contohnya seperti aktiviti yang boleh mencemarkan alam sekitar, aktiviti pertanian dan penggunaan racun perosak yang tidak terkawal, penebangan hutan serta pemerdagangan dan pemburuan haram haiwan - haiwan liar juga merosakkan ekosistem kita di negara ini.
4.     Sekiranya aktiviti-aktiviti dan perkara ini berterusan, kita mungkin, akan atau sedang mengalami perubahan iklim di mana ianya terjadi disebabkan perbuatan dan kelalaian kita sendiri sebagai manusia. Keadaan inilah yang akan menyebabkan berubahnya komposisi atmosfera global dan juga iklim ‘extreme’ yang dialami akhir - akhir ini seperti kemarau yang berpanjangan, banjir besar dan sebagainya yang terjadi di negara kita bukan sahaja di Malaysia malah di seluruh dunia.

5. Justeru itu pada tahun ini, kami di Jabatan Alam Sekitar Negeri Johor ingin mengajak tuan - tuan dan puan - puan rakyat Johor khususnya untuk bersama-sama menyambutnya di kediaman masing - masing pada tahun ini. Ini adalah kerana ianya seiring dengan saranan daripada Yang Amat Berhormat Perdana Menteri kita, Y.A.B Tan Sri Dato’ Hj. Muhyiddin bin Hj. Mohd yang telah menetapkan supaya semua rakyat Malaysia agar duduk di rumah (Stay At Home) sepanjang Perintah Kawalan Pergerakan Bersyarat (PKPB) dijalankan disebabkan oleh penularan Virus Covid-19 di negara kita dan juga di seluruh dunia.

6. Oleh itu, sambutan kali ini juga boleh dianggap unik dan pertama dilakukan di dalam sejarah Malaysia kerana ianya disambut secara alam maya (online). Antara aktiviti - aktiviti yang boleh dilaksanakan pada hari sambutan kali ini adalah seperti aktiviti penanaman pokok - pokok, aktiviti kitar semula daripada barangan terpakai, membina kreativiti dan idea bagi penjimatan elektrik dan air di rumah atau aktiviti - aktiviti lain yang menyokong kepada peningkatan kualiti alam sekitar bersama-sama keluarga. Ia bukan sahaja dapat membantu memulihara dan memelihara alam sekitar, bahkan ianya juga dapat menjalinkan hubungan rapat antara ahli keluarga dan jiran tetangga kerana kita perlu menjalankan aktiviti ini di rumah (stay at home) semasa perintah Perintah Kawalan Pergerakan Bersyarat ini. Tuan – tuan dan puan – puan juga boleh merakamkan aktiviti –  aktiviti ini dan berkongsi di pelbagai medium media sosial sebagai tanda sokongan dan penglibatan tuan – tuan dan puan – puan sempena Sambutan Hari Bumi Peringkat Johor pada kali ini.
7.     Di samping itu, sempena Sambutan Hari Bumi di Peringkat Negeri Johor,saya juga ingin mengucapkan ribuan terima kasih kepada anda semua yang  sama – sama menyambut dan merealisasikan sambutan ini. Semoga rakyat Malaysia khususnya rakyat Negeri Johor dilindungi daripada segala ujian, musibah dan masalah penyakit yang sedang kita alami sekarang. Oleh itu, saya berharap supaya kita seluruh rakyat Negeri Johor untuk sama – sama menyambut Hari Bumi pada tahun ini dengan cara yang unik seperti aktiviti menanam pokok dan aktiviti – aktiviti lain seperti yang mana telah saya sebutkan sebentar tadi. Dengan itu, ianya akan memberikan sesuatu makna pada kita dalam menyambut Hari Bumi Peringkat Negeri Johor. Jabatan Alam Sekitar Negeri Johor juga berharap setelah selesainya masalah penularan Virus Covid-19 ini pada tahun-tahun akan datang, dapat dilaksanakan dalam suasana yang lebih meriah dan lebih bermakna di mana kita akan boleh mengadakan interaksi secara berdepan (face to face). 
8. Dengan ini, dengan lafaz Bismillaahirrahmaanirraahim, saya merasmikan Sambutan Hari Bumi Peringkat Negeri Johor bagi tahun 2020. Dengan itu, Wabillaahitaufikwalhidaayahwassalaamualaikumwarahmatullaahiwabarokaatuh.
9. Sekian, terima kasih.

